ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ՄԱՐՏԻ 17-Ի N 334-Ա ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ»
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ 

1. Իրավական ակտի անհրաժեշտությունը․
     Հարցի կարգավորմանն ուղղված քայլերը պայմանավորված են ՀՀ 2022 թվականի պետական բյուջեով նախատեսված՝ ՀՀ կառավարության 17.03.2021թ «Հայաստանի Հանրապետության 2022 թվականի պետական բյուջեով առանձին մարմինների համար նախատեսված հատկացումների հաշվին բանկային վճարային քարտերով շրջանառվող միջոցների և կանխիկ ձևով կատարվող ծախսերի տարեկան չափաքանակները հաստատելու մասին» N 334-Ա որոշմամբ սահմանված չափաքանակներում փոփոխություններ և լրացումներ կատարելու և ՀՀ կառավարության որոշման սույն նախագծում ներառված՝ ՀՀ հանրային ծառայությունները կարգավորող հանձնաժողովի (այսուհետ՝ Հանձնաժողով) մասով նախատեսված հատկացումների հաշվին բանկային վճարային քարտերով շրջանառվող միջոցների տարեկան չափաքանակ սահմանելու անհրաժեշտությամբ՝ համաձայն ՀՀ կառավարության 15.06.2018թ «Բյուջեների կատարման կարգը հաստատելու և Հայաստանի Հանրապետության կառավարության մի շարք որոշումներ ուժը կորցրած ճանաչելու մասին» N 706 որոշմամբ սահմանված կարգի: 
Ընթացիկ տարվա համար առաջարկվող չափաքանակների համար հիմք է հանդիսացել ՀՀ կառավարության 04.05.2017թ N 526-Ն որոշման Հավելված 1-ով սահմանված կարգի 23-րդ կետի աղյուսակի 19-րդ տողի համապատասխան ավիատոմսերի գնման էլեկտրոնային համակարգում կամ ավիափոխադրում իրականացնող կազմակերպությունների պաշտոնական կայքերում հրապարակային օֆերտայով ավիատոմսերի գնումն իրականացնելու միջոցով տնտեսապես շահավետ գնով  ձեռք բերելու անհրաժեշտությունը։
2. Ընթացիկ իրավիճակը և խնդիրները․
ՀՀ կառավարության քննարկմանը ներկայացված ՀՀ կառավարության վերոնշյալ որոշման նախագծի մշակման համար հիմք է հանդիսացել Հանձնաժողովի համապատասխան գրությամբ ՀՀ ֆինանսների նախարարություն ներկայացված նախագիծը (գրությունը կցվում է): Հարկ է նշել, որ ՀՀ վարչապետի 2022 թվականի փետրվարի 9-ի թիվ 02/16.5/3974-2022 և փետրվարի 25-ի թիվ 02/16.4/5682-2022 հանձնարարականների և ՀՀ կառավարության 2021 թվականի դեկտեմբերի 23-ի «Հայաստանի Հանրապետության 2022 թվականի պետական բյուջեի կատարումն ապահովող միջոցառումների մասին» N 2121-Ն որոշման  19‑րդ կետի պահանջի կատարման շրջանակներում, ինչպես նաև նախորդ տարիներին, Հանձնաժողովը բանկային վճարային քարտերով շրջանառվող միջոցների տարեկան չափաքանակ սահմանելու առաջարկ չի ներկայացրել։
Ներկայացվող նախագծով առաջարկվում է սահմանել տարեկան չափաքանակ՝ «Հանրային ծառայությունների ոլորտի կարգավորում» ծրագրի «Հանրային ծառայությունների ոլորտի կարգավորման իրականացում» միջոցառման «Արտասահմանյան գործուղումների գծով ծախսեր» հոդվածով՝ 6․0 մլն դրամ, որը կազմում է մարմնի տարեկան համադրելի հոդվածով հատկացումների 24,7 տոկոսը, իսկ տարեկան ընդհանուր բյուջեի նկատմամբ՝ 0,7 տոկոսը։ 
3. Տվյալ  բնագավառում իրականացվող քաղաքականությունը․
Տվյալ բնագավառում ներկայումս տարվում է անկանխիկ շրջանառության ավելացման, կանխիկի շրջանառության կրճատման կամ դրանք բանկային վճարային քարտերով շրջանառելու քաղաքականություն:
4. Կարգավորման նպատակը և բնույթը․
Կարգավորման նպատակը բյուջետային ծախսերի լիարժեք և արդյունավետ կատարումն է, ինչպես նաև բյուջետային ռեսուրսների խնայողությանն ուղղված քայլերի հետևողական իրականացումը:
5. Ակնկալվող արդյունքը․
Բյուջետային ծախսերի արդյունավետ կատարման նպատակով` կարգավորման դաշտի ապահովում: 
6. Նախագծի մշակման գործընթացում ներգրավված ինստիտուտները և անձիք. 
Նախագիծը մշակվել է ՀՀ հանրային ծառայությունները կարգավորող հանձնաժողովի և ՀՀ ֆինանսների նախարարության կողմից: 
7.  Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն.
Հայաստանի Հանրապետության կառավարության որոշման նախագծի ընդունումը ՀՀ պետական բյուջեի եկամուտներում և ծախսերում փոփոխություններ չի առաջացնի:
8.  Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.
Այլ իրավական ակտերում փոփոխությունների և/կամ լրացումների անհրաժեշտություն չի առաջանում: 
9. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ․
Որոշման նախագիծը առնչվում է «Հայաստանի վերափոխման ռազմավարություն 2050», «Կառավարության 2021-2026թթ. ծրագիր» /կետ 6.10/ ռազմավարական փաստաթղթի դրույթների հետ։



